

	

	Arabako Lurralde Historikoko sektore publikoko gobernukideen eta goi kargudunen Etika Publikoaren Batzordea
Comisión de Ética Pública de los miembros del Gobierno y altos cargos del sector público foral del Territorio Histórico de Álava



ARABAKO LURRALDE HISTORIKOKO SEKTORE PUBLIKOKO ORDEZKARIEN ETA KARGUDUN PUBLIKOEN ETIKA ETA JOKABIDE KODEA BETE DEN IKUSKATZEKO URTEKO TXOSTENA.

Administrazio Publikoen gobernantza eta administrazio onari buruzko programak garatzeko, irailaren 3ko Foru Gobernuaren Kontseiluaren 477/2015 Akordioa dela bide, Arabako Lurralde Historikoko sektore publikoko ordezkarien eta kargudun publikoen Etika eta Gobernu Onaren Kodea onartu zen, gobernu ona lortzen laguntzeko helburuz. Gobernu ona printzipio etikoetan oinarritzen da eta ahaleginak egiten ditu herritarrek hobeto ezagut ditzaten interes orokorreko kudeaketa beren gain hartuta duten pertsonen betebeharrak. 

Hala, bada, kode hori zaindu eta ebaluatzeko tresna eraginkor bat ezartzearren, zazpigarren atalaren bidez, Gobernuko kideen eta Arabako Lurralde Historikoko foru sektore publikoko goi kargudunen Etika Publikoko Batzordea eratu zen. Batzorde horren ardura dira Etika eta Gobernu Onaren Kodeari buruzko kontsultei erantzutea eta kode horren betetze maila sustatzea, ikuskatzea eta hobetzea.

Aurreko txostena orain dela ia urtebete eman zen, hain zuzen ere, 2018ko azaroaren 12an, eta batzordearen urteko jardueraren eta etika eta gobernuari buruzko kodearen betetze mailaren ikuskapenaren inguruko txostena prestatzea organo horri dagokiola kontuan hartuta, honako agiri hau egin da urtean gauzatutako jardueren kontuak emateko. Agiria Foru Gobernuaren Kontseiluari helaraziko zaio, organo horrek ezagut dezan eta argitara dezan.

Legealdi aldaketaren eta izendapen berrien ondorioz, Etika Publikoko Batzordearen osaera aldatu egin da; izan ere, Elena Ferreira Sebastiánek, Diputatu Nagusiaren Saileko Bulegoaren eta Komunikazioaren zuzendariak, Nekane Zeberio Ganzarain, Diputatu Nagusiaren Bulegoko zuzendari ohia, ordezkatu du.

Urtean burututako jarduerei dagokienez, adierazi beharra dago Etika Publikoko Batzordeak ez duela jaso ez oharrik, ez kontsultarik, ezta iradokizunik ere, Etika eta Gobernu Onaren Kodean agertzen diren xedapenen inguruan. Era berean, ez da salaketarik edo kexarik jaso kodean ageri diren balio, printzipio edo jokabideak ez betetzeagatik.  

Hala ere, batzorde honek adierazi nahi du pertsona gehiago sartu direla Etika eta Gobernu Onaren Kodearen aplikazio eremuan, diputatu berriak izendatu direlako, baita zuzendari berriak ere, Aldundian bertan eta haren erakunde autonomoetan eta sozietate publikoetan.  Legealdi honetako foru kargu publiko guztiei bidali zaie men egin beharreko Etika Kodearen kopia bat.

Gainera, iazko memorian adierazi zen bezala, hiru foru aldundiek, hiru hiriburuek eta Eusko Jaurlaritzak OGP Euskadi izeneko hautagaitza bateratua osatu zuten, eta OGP (Open Goverment Partnership / Gobernu Irekirako Aliantza) izenekoan sartu ziren. Mundu mailako ekimen aldeaniztun horren xedea da gobernuek konpromiso zehatzak hartzea, gardentasuna sustatzeko, herritarrak gaitzeko eta gobernagarritasuna indartzeko.  

Ekimenean parte hartzeko, 2018-2020rako ekintza plana aurkeztu behar izan genuen elkarrekin. Plan horren arabera, bi urte horietan, erakunde parte hartzaileek hartutako bost konpromiso ezarri eta garatu behar ditugu eta, horretarako, zenbait lantalde daude. Hauek dira bost helburuak: agintaldi planen bitartez kontuen berri ematea; open data Euskadi eta linked open data; Euskadiko herritarren parte-hartze Ilab-a; Open Eskola herritarren eskola irekia, eta Integritatearen Euskal Sistema. 

Etika publikoa eta eredugarritasuna gure identitatearen ezaugarri izan daitezen, azken konpromisoa betetzeko, eta euskal administrazio sustatzaileen azken urteotako esperientzia kontuan hartuta, Integritatearen Euskal Sistema konpromisoa betetzearen ardura duen lantaldeak abian jarri du integritatearen eta gobernu onaren euskal eredua sortzeko ekimena. 

Bestalde, Kargu Publikoen Jarduna arautzen duen uztailaren 11ko 10/2018 Foru Arauaren 20.1 artikuluak xedatzen du Foru Gobernu Kontseiluak gobernu onaren kode etikoa berretsi edo onetsi behar duela, Foru Gobernu Kontseilua osatzen den egunaren hurrengotik kontatzen hasita lau hilabeteko epean. Kontuan hartuta aipatutako epea azaroaren 9an amaitu zela eta lantaldeak ez zuela egun horretarako bere egitekoa amaitu, aipatutako arau agindua betetzeko, gobernu kontseiluak, 2019ko urriaren 22an egin zuen bilkuran, egokitzat jo zuen 2015/2019 legealdirako onetsi zen kode etikoa berrestea, eta geroago onetsi ahal izango da oraindik lantzen ari den integritatearen eta gobernu onaren euskal ereduarekin bat etorriko den kode etiko berria.

Horrez gain, gogoan hartu behar da egungo gizartean kultura etikoa sendotzeko zabaltze eta prestakuntza lana egiten jarraitu beharra dagoela. Horretarako antolatu zen, besteren artean, EAEko Lidergo Etikoaren II. Biltzarra (etika eta komunikabideak), Gasteizen, eta hartan parte hartu zuten batzorde honetako kideek. 

Azkenik, Etika Publikoko Batzordeko kideek honako hau adierazi nahi dute: kodeak berak eta haren jarraipen eta ebaluazio sistemak foru goi kargudunek izan ditzaketen jokamolde larderiatsuak (etikaren ikuspegitik) ez gertatzea osoro bermatzen ez duen arren, kodean jasotako osotasun sistemak portaera etikoari lotutako estandar handia dakar arestian esandako kargu publiko horientzat, eta beraien jokamoldeak ikuskatzeko tresna objektiboa eskaintzen du.

Horregatik, Arabako Lurralde Historikoko sektore publikoko kargudun publikoen eta ordezkarien Etika eta Gobernu Onaren Kodean jasota dauden printzipio etiko eta jokabidezkoen betetze mailari dagokionez, eta aipatutako kodearen zortzigarren apartatuko 3. puntuan xedatutakoa betetzeko asmoz, honako hauek adierazi nahi ditugu:

Lehenengoa.- Arabako Lurralde Historikoko gobernuko kideen eta sektore publikoko goi kargudunen Etika Publikoko Batzordeak ez du egiaztatu kargudun horiei aplikatzekoa zaien Etikaren eta Gobernu Onaren Kodean jasotako printzipio etiko eta jokabidezkorik zorrotz bete ez dutenik beren jardunbidean.  

Bigarrena.- Gobernu onaren neurriak eta gastu publikoari eusteko neurriak eta austeritateari dagozkionak betetzeko xedez, ez da egiaztatu era desegokian erabili direnik Foru Gobernuaren Kontseiluko kideek eta goi kargudunek bere esku dituzten Arabako Foru Aldundiaren jabetzako ondasun eta zerbitzuak.

Hirugarrena.- Aurreko txostena eman zenetik, hau da, 2018ko azaroaren 12tik, eta honako txosten hau sinatu den egunera arte igaro den aldian, ez da egiaztatu lehen esandako printzipio etiko eta jokabidezkoen urratzerik.

Amaitzeko, 2018ko azaroaren 13tik, Arabako Lurralde Historikoko sektore publikoko kargudun publiko eta ordezkarien Etika Publikoaren eta Gobernu Onaren Kodea onetsi zuen Diputatuen Kontseiluaren irailaren 3ko 477/2015 Erabakian jasotzen diren aurreikuspenei dagokionez, ikusirik ez dela izan ez kexarik, ez salaketarik, ez oharrik edo ez-betetzerik kode hori dela-eta, baieztatzeko moduan gaude ezen Arabako Lurralde Historikoko sektore publikoko kargudun publikoen eta ordezkarien jarduera gauzatu dela interes orokorrari zerbitzu eginez, eta kode horretan eta antolamendu juridikoan Arabako Lurralde Historikoko sektore publikoan nagusi izateko ezarritako printzipio nagusiak zorrozki betez. 


Bestalde, agiri ireki eta malgua prestatzeko asmoz, Etika Kodearen zazpigarren apartatuko 6. zenbakiak xedatzen duena aintzat hartuta, batzordeko kideek ez dute beste proposamenik orain mahairatzeko, baina berriro ere azpimarratu nahi dute Arabako Lurralde Historiko honetako sektore publikoko kargudun publiko eta ordezkarien Etika eta Gobernu Onaren Kodeari zabalkundea eman eta horren inguruko prestakuntza eskaini behar dela administrazioan nahiz gizartean.

